
        
            
                
            
        

    
	ЗАЙЛШГҮЙ ШИЙТГЭЛ – 17

	“УЛСЫН ХЭВЛЭЛИЙН ГАЗАР” Улаанбаатар хотноо 1978 онд эрхлэн хэвлүүлсэн номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ХУУЛЬ ЦААЗЫН ХУРАНДАА И. РУБИНШТЕЙН

	 

	АГААРЫН ТАГНУУЛ

	Энэ мэдээ тухайн үедээ дэлхийн бүх хэвлэлд гарч байсан. 1960 оны тавдугаар сарын 1-ний өглөө зөвлөлтийн пуужинчид Свердлов хотын районд ЗХУ-ын агаарын хилд тагнан турших зорилгоор нэвтрэн орж ирсэн гадаадын онгоцыг буудан унагалаа. Шүхрээр буусан нисэгчийг нь баривчилсан. 

	 

	Америкийн Виржини муж улсын Паунд хэмээх жижиг хотын чимээ аниргүй нэгэн гудамжнаа гуталчин Оливер Пауэрс амьдран суудаг байжээ. Пауэрс арай гэж жижиг худалдаачин болмогц хүүгээ хүнд хүчирхэг ажлаас чөлөөлөхөөр шийджээ. Тэрээр хүү Френсисээ коллеж (дунд сургууль) төгсгөсний нь дараа эмч болгохыг хүссэн боловч Френсис анагаах ухааны дээд сургуульд бүхэл бүтэн дөрвөн жил суралцахаас эрс татгалзсан байна. Ийнхүү тэрээр усанд сэлдэг газарт ажилд оржээ.

	Цаг хугацаа өнгөрсөөр л байв. Френсис хуурай замын цэргийн албыг төдийлөн сонирхдоггүй байсан учир тэрээр цэрэг татлагын ажлаас мултран гарахын тулд 1950 оны аравдугаар сараас АНУ-ын агаарын цэргийн ангид алба хаах болжээ. 

	Тэрээр хоёр жилийн дараа нисэхийн сургууль төгсөж цэргийн дарга болоод сөнөөгч онгоц жолоодох болов. 

	Френсис 1955 оны дөрөвдүгээр сард далайн явган цэргийн баазад нарийн бичгийн дарга, таталган бичээчээр ажиллаж байсан Барбара Гей Мортэй гэр бүл болжээ. 

	Цэргийн алба хааснаас хойш бараг зургаан жил өнгөрсөн боловч погон дээр нь ердөө л ганц таван хошуу нэмэгджээ. (Пауэрст 1954 онд бага дэслэгч цол олгожээ). Цэргийн бага тушаалын даргын цалин залуу гэр бүлийн хүсэж мөрөөдөж байсан чинээлэг сайхан амьдралыг огтхон ч хангаж чадсангүй. 

	1956 оны дөрөвдүгээр сарын нэгэн өдөр Пауэрсийг цэргийн ангийн штабт дууджээ. Пауэрс энд очихдоо чухам ямар хэргээр дуудагдаж байгаагаа түүний нэгэн адил мэдэхгүй байсан хамт алба хаадаг хэсэг хүмүүстэй дайралджээ. Дарга нар нисэгчдийг төдий л удаан хүлээлгэсэнгүй, ямар нэгэн иргэний болон цэргийн эрхтнүүд тэднийг сүрхий сонирхож хөлс өндөртэй ажил олж өгөхийг хүсэж байгаа тухай тэдэнд мэдэгджээ. Гэвч энэ удаа Пауэрс, түүний зургаан нөхдийн аль алин ч «Иргэний болон цэргийн зарим эрхтнүүд» гэгч халхавчийн цаана тагнуулын төв удирдах газрын элсүүлж авагчид нуугдаж байсныг огтхон ч мэдсэнгүй. Тэдэнтэй болзсон уулзалт хотын захад байрласан нэгэн зочид буудлын тусгай өрөөнд болсон байна. Элсүүлэгчид дуудан авчирсан нисэгчдэд тэдний ажлын болон хувийн байдлыг тодорхой судлан үзсэн гэдгээ юуны өмнө сайн ойлгуулж, дараа нь тусгай өндөрлөгт нислэг хийлгүүлэх зорилготой байгаа тухайгаа мэдэгдээд уг ажлыг гүйцэтгэсний хөлсөнд сарын 2500 доллар өгнө гэж амлажээ. Уг ажил нь Зөвлөлт Холбоот Улсын хилийн дагуу нислэг хийх, янз бүрийн нууц мэдээ сэлт цуглуулах чухал шаардлагатай шууд холбоотой гэдгийг тэд нисэгчдэд яаравчлан мэдэгдсэн байна. 

	Энэ санал Френсис Пауэрст тун их аятайхан ажил мэт санагдсан боловч тэднээс яаралтай хариу шаардсангүй, харин нэлээд сайн бодох нь зүйтэй шүү гэж зөвлөсөн байна. 

	Зочид буудлын хуучин өрөөнд болсон хоёр дахь удаагийн уулзалтын үеэр Френсис гэрээ байгуулахыг зөвшөөрч байгаагаа мэдэгдэв. 

	Чухам юу түүнийг америкийн тагнуулын Төв удирдах газарт ажиллуулахад хүргэсэн тухай Пауэрс хожим шүүх хурал дээр хариулахдаа:

	«— Надад хөлс ихтэй ажил олдохоор нь би үнэнээ хэлэхэд аз таарчээ гэж бодсон юм. Түүний ачаар л би гэр бүлтэйгээ баян чинээлэг амьдарч, хүссэнээ авч, тэрчлэн мөнгө хадгалах боломжтой болсон юм» гэжээ. 

	Үнэхээр ч тагнуулын ажил хийх дөрвөн жилийн хугацаанд Пауэрсийн банк дахь дансанд их мөнгө хуримтлагдсан байлаа. 

	Америкийн тагнуулын Төв газарт ажиллах зөвшөөрөл амаар өгсний дараа Пауэрс эмнэлгийн эрүүл мэндийн үзлэгт оржээ. Эмч нар Френсисийг шинэ «ажилд» бүрэн тэнцэх тухай нотолгоо гаргалаа. Тэр жилийнхээ тавдугаар сард нэг талаас Пауэрс, нөгөө талаас Тагнуулын Төв Газрыг төлөөлөн ноён Коллинз нар Вашингтон хотноо нууц гэрээ байгуулжээ. Пауэрс уг гэрээг байгуулахдаа түүнд заагдсан гол асуудал, түүнчлэн Тагнуулын төв газартай тогтоож байгаа хамтын ажиллагааны тухай нууцыг нарийн чанд хадгалж чадах баталгаа өгч гарын үсэг зуржээ. Түүнээс гадна Тагнуулын төв газрын төлөөлөгчид гарын үсэг зурж өгсөн баталгаанаасаа няцан америкийн тагнуулын үйл ажиллагааны тухай нууц мэдээ тараасан этгээдийг арван жилийн хугацаагаар шоронд хорих эсвэл түмэн доллароор торгох буюу дээрхийн аль алиныг зэрэг хүлээлгэх хэлбэрээр яллан шийтгэдэг тухай «АНУ-ын хуулийн эмхэтгэл»-ийн 37-р бүлгийн 703-р зүйлтэй Пауэрсийг зориуд танилцуулсан байна. Шинэ тагнуулд «Палмер» гэдэг нууц нэр өгчээ. 

	Пауэрс тавдугаар сарын сүүлчээс наймдугаар сарын сүүлч хүртэлх хугацаанд маш өндрөөс стратегийн тагнуулын ажиллагаа явуулахад зориулан «Локхид» фирмд тусгайлан бүтээн үйлдвэрлэсэн У—2 онгоцыг эзэмших сургууль хийсэн байна. 

	Нислэгт бэлтгэх, тагнуулын тусгай аппарат багаж хэрэгслийг ажиллуулж сургах ажлыг хурандаа Пери, Паркинс, хошууч Кордза нар удирдан явуулжээ. «Локхид» нисэхийн компанийн туршлага бүхий нисэгчид болон цэргийн тусгай нисэгчид дээрх тагнуулуудыг энэ цоо шинэ, маш нууц онгоцны нислэгт сургаж байжээ. У—2 онгоцыг жолоодох, нисгэх, газардуулах талаар Пауэрс багагүй зүйл сурч эзэмшээд Калифорний, Техас болон АНУ-ын хойд хэсгээр маш өндөр бөгөөд алсын зайнд дадлагын нислэг хийдэг болжээ. Тэрээр чөлөө цагаа биеийн тамирын төрөл бүрийн бэлтгэл хийхэд зориулж спорт болон буудлагаар хичээллэдэг байв. 

	Бараг гурван сарын бэлтгэл явуулсны дараа Френсис Пауэрсийн салбар ангийнхныг бүхэлд нь Туркийн Адан хотын ойролцоо байрлагдсан Инжирлик гэдэг цэргийн баазад аваачсан байна. Тагнуулын төв газар болон АНУ-ын цэрэг агаарын хүчний ерөнхий штабт захирагдсан энэ салбар ангид «10—10» гэдэг нууц нэр өглөө. Нууц алдахгүйн тулд энэ салбар ангийг агаарын нислэг, сансрын уудмыг судлах үндэсний удирдах газарт хамааруулах нь зүйтэй гэж үзжээ. Энэ салбар анги нь манай улсын агаарын хилд тагнуул-онгоцнуудыг нууцаар нэвтрүүлэн оруулж радио станц, радиолакацийн чиглэл, пуужин хөөргөлтийн цэг, цэргийн ба үйлдвэрийн чухал газруудын байрлалын тухай мэдээ сэлт цуглуулах замаар ЗХУ-ын эсрэг тагнуулын ажиллагаа явуулах зорилготой байсан юм. 

	«10—10» гэгч салбар ангийн америкийн нисэгчид Инжирлик баазаас тагнуулын нислэг хийдэг байсан бөгөөд энэ тухай Пауэрс хожим хэлэхдээ «Салбарын анги нь цаг агаарын байдлыг шинжлэн судлахаар байгуулагдсан боловч хэрэг дээрээ цэрэг дайны тухай мэдээ материал цуглуулах ажлыг гүйцэтгэж байсан юм» гэжээ. 

	Нислэгийн ажил 1956 оноос эхлэн нэлээд эрчимтэй явагдах болжээ. 

	— Энэ нь манай салбар ангийн үндсэн ажил гэж би үзэж байсан. Би Турк, Иран, Афганистантай нийлсэн ЗХУ-ын хилийн дагуу жилд хэд хэдэн удаа нислэг хийдэг байлаа. 1956—1957 онуудад Хар далайн дээгүүр гурваас дөрвөн удаагийн нислэг хийсэн. Иймэрхүү нислэгийг 1956 онд нэгээс хоёр, 1957 онд зургаагаас найм, 1958—1959 онуудад арваас, арван таван удаа, харин 1960 оны эхний дөрвөн сард ердөө л нэг хоёр удаа хийж билээ. Энэ бүх нислэгийг би ЗХУ-ын өмнөд хилийн дагуу хийсэн юм. «10—10»-ын бусад нисэгчид ч ийм нислэгүүдийг удаа дараалан хийж байсан. 

	Бид Инжирликийн онгоцны буудлаас хөөрөн гарч дорно зүг рүү Ван нуурын эрэг дээрх Ван хотыг хүртэл нислэг хийгээд дараа нь аяны жолоог Ираны нийслэл Тегеран руу хөтлөн ниссэний дараа Каспийн тэнгисийн арай өмнөхнөөр, Дорнодыг чиглэн нисдэг байв. Дараа нь би ихэвчлэн Мешхед хотын өмнөхнөөр тойрон нисэж, Иран, Афганистаны хил, эцэст нь Афганистан, Зөвлөлтийн хилийн дагуу нисдэг байв. Пакистаны дорно хилээс төдий л холгүй газарт эргэлт хийж тэндээсээ хуучин маршрутаараа Инжирликийн онгоцны буудалд буцаж ирдэг байсан юм. Сүүлийн үед энэ эргэлтийг арай наана тухайлбал, Афганистаны нутаг дэвсгэрт барагцаалбал хоёр зуун милээр нэвтрэн орсны дараа хийдэг болсон» гэж Пауэрс шүүхэд мэдүүлэг өгч байжээ. 

	Америкийн тагнуулчид, тухайлбал Пауэрс энэ нислэгүүдийнхээ үеэр удирдлагаасаа авсан үүрэг даалгаврын дагуу онгоцон дээрх тагнуулын ажиллагааны аппарат хэрэгслээ ажиллуулж манай радиостанцуудын дохио, радиолокацуудын төхөөрөмжийн ажиллагааг барин авч байжээ. 

	Гэвч ЗХУ-ын хилийн дагуу хийгдсэн тэр нислэгүүдээрээ Тагнуулын төв газрын хэрэгцээг хангасангүй. Иймд Зөвлөлт улсын хилийн гүнд халдан орох бэлтгэл ажил эхэлсэн байна. Энэ зорилтыг биелүүлэхийн тулд Пауэрс бүр 1958 оны наймдугаар сард У—2 маркийн нэгэн онгоцоор Инжирлик баазаас Будё (Норвег) гэдэг онгоцны буудал хүртэл нисэж явжээ. Пауэрсийг энд «10—10» салбар ангийн шинэ дарга хурандаа Бирли үйлчилгээний тусгай томоохон хэсгийнхээ хамт хүлээн авсан байна. 

	Адан – Афина – Бриндизм - (Итали) Ром – Майн дахь Франкфурт - Ставангер (Норвег) - Будён чиглэлээр нислэг хийхдээ Пауэрс маш тайван явж байжээ. Бусад улсын нутаг дэвсгэр хил хязгаарыг зөрчсөн нислэгүүд нь түүний сэтгэл санааг өчүүхэн ч зовоогоогүй байна. 

	— Би энэ тухай хэзээ ч юм бодож байгаагүй. Миний зорилго надад өгөгдсөн тэр тушаалуудыг биелүүлэх явдал л байсан юм гэж тэр хэрэгтэн шүүхэд мэдүүлж байлаа. 

	ЗХУ-ын нутаг дэвсгэр дээгүүр тагнуулын нислэг хийх асуудалд АНУ-ын засгийн газар, Пентагон болон Конгресс их анхаарч байжээ. Тиймээс АНУ-ын цэрэг агаарын хүчний штабын дарга генерал Томас Д. Уайт нэг удаа, АНУ-ын цэрэг агаарын хүчний Европ дахь командлагч генерал Эверест хоёр удаа «10—10» гэгч энэ салбар ангид ирж заавар зөвлөгөө өгч байсан ба хамба лам Спеллман ч гэсэн тагнуулын энэ салбар анги ямар ч анхааралгүйгээр орхичхоогүй юм. 

	Пауэрс авсан даалгавраа сайн биелүүлж нислэгийнхээ дадлагыг улам боловсронгуй болгосоор байв. Тагнуулын мэргэжлийг эзэмших гэсэн түүний идэвхтэй чармайлт нь түүнийг бүхий л талаар сайшаан дэмжиж байсан удирдлагын нь анхаарлыг татахгүй байж чадсангүй. 

	... Хоёр дахь удаагийн гэрээний хугацаа бас л дуусаж байв. Пауэрстэй хамт ажиллаж байсан зарим хүмүүс ажил явдал аятайхан болж өнгөрлөө хэмээн баярлацгааж цаашид өөрсдийнхөө хувь заяаг Тагнуулын төв газартай холбохыг үл хүсэн гэртээ буцахаар бэлтгэж байжээ. 

	Ирээдүйнхээ талаар санаа зовох, эргэлзэх бодол Пауэрсийг ч орхисонгүй. Тэрээр үйл ажиллагааныхаа ялт шинж чанарыг аль эрт бүрэн гүйцэд ойлгож байв. Гэвч тагнуулын төв газрын хөрөнгөөс өөрийнхөө дансанд оруулж байгаа долларын тоог улам нэмэгдүүлэх гэсэн түүний хүсэл эрмэлзэл нь ичих айхаас нь хавьгүй хүчтэй болжээ. Ийнхүү Пауэрс дахин Вашингтон руу явж хуучин танил ноён Коллинзтайгаа уулзаж Тагнуулын Төв удирдах газартай гурав дахь удаагийнхаа гэрээг байгуулсан байна. Өндөр шагнал, өнөө их доллар нь Пауэрсийг «10—10» салбар ангитай дахин зууралдуулах болжээ. 

	— Гэрээг сүүлчийн удаа дахин шинэтгэхдээ би нэлээд эргэлзэж байсан юм. Сэтгэл санаа нэг л түгшиж одоо хэлэхэд хэцүү, битүүлэг байдалд автан байв. Хийж үйлдсэн бүхнээ санахад эвгүй байсан. «10—10» салбар ангийн бусад нисэгчид надаас илүү ухаалаг санаатай байсан тул гэрээнийхээ хугацааг дуусмагц явцгаасан. «10—10» салбар ангид 1956 оноос эхлэн хамт ажиллаж байсан нисэгчид эхнийхээ гэрээний хугацааг дуусмагц АНУ-д буцаж оронд нь шинэ нисэгчид ирцгээж байлаа. Тэгэхэд зөвхөн би л ганцаараа гэрээнийхээ хугацааг сунгасан юм... Энэ хугацааг сунгах тухай асуудлыг би өөрөө шийдсэн юм. Гэвч би энэ тухайгаа гэргийдээ мэдэгдсэн. Тэрээр намайг гэрээгээ сунгаж тэгээд бид Туркт үлдэхээс хэзээ ч татгалзаж байгаагүй юм» гэж Пауэрс шүүхэд мэдүүлэг өгч байв. 

	АНУ-ын агаарын цэргийн хүчний штабын дарга Томас Д. Уайт Инжирлик баазад айлчлан ирсний дараа 1960 оны дөрөвдүгээр сарын 27-нд «10—10-ийн нисэгч Пауэрс болон хорь орчим бусад нисэгчдэд мөн өдрийн 20 цаг 30 минутад Пешевар (Пакистан) хотоос төдий л холгүй оршдог онгоцны буудлаас нисэхэд бэлхэн байх үүрэг өгчээ. 

	Пауэрс гэртээ эргэж ирээд гурваас дөрөв хоногоор нислэгт явах болсон тухайгаа гэргийдээ мэдэгджээ. 

	Тэд Пешевар хотноо байрлав. Пауэрс болон түүнтэй хамт нисэгчид гурван хоногийн туршид тушаал хүлээн амарцгаажээ. Гадна талаас нь харахад их л тайван юм шиг боловч Пауэрсийн сэтгэл санаанд нэг л юм дараастай байгаа мэт санагдаж байжээ. Энэ удаа ер бусын нислэг хийлгэх гэж байна гэдгийг тэрээр таамаглаж байжээ. Үүнээс өмнөх нислэгийг Адан дахь онгоцны буудлаас хийж болоод л байсан атал энэ удаа хурандаа Шелтон тэднийг заавал Пешевар дахь бааз дээр авчрах нь зүйтэй гэж үзжээ. Гурав дахь өдөр бүр ч удаан өнгөрч байгаа юм шиг санагджээ. Гэвч юманд төгсгөл гэж байдаг болохоор арай л гэж дуусмар болжээ. 

	... 1960 оны тавдугаар сарын 1-ний өдрийн Москвагийн цагаар барагцаалбал 2 цаг 30 минутад Пауэрс, өөр нэгэн нисэгчийн хамт түгшүүрийн дохиогоор босжээ. Өглөө тун аятайхан, дулаан байлаа. Бөөн бөөн цагаан үүлс хөх цэнхэр огторгуйд хөвөн нүүсээр байв. Танил У—2 онгоц аль эрт байрандаа зогсож байлаа. 

	Нисэгчид өглөөнийхөө цайг яаралтай ууж штабт очиход, та хоёрын нэг Зөвлөлт Холбоот Улсын нутаг дэвсгэр дээгүүр тагнуулын нислэг хийх онцгой даалгавар биелүүлэх болно гэж тэдэнд мэдэгджээ. 

	У—2 онгоцоор их өндөрлөгт нислэг хийх бүрийн өмнөхөн явагддаг цэвэр хүчилтөрөгч хоёр цаг амьсгалах үеэр Шелтон хоёр нисэгчид заавар зөвлөмж өгчээ. 

	— Хэдэн минутын дараа хурандаа, газрын зураг авчирч над үзүүлсэн юм. Энэ газрын зургууд дээр миний нислэгийн маршрут тэмдэглээстэй байсныг тэрээр надад мэдэгдээд Пешеварын баазаас Афганистаны нутаг болон Арал тэнгис, Свердловск, Киров, Архангельск, Мурманскаар дамжин Норвегийн Будё баазад хүрэх замыг зааж өглөө. Энэ нь миний онгоцноос хожим нь олдсон маршрутуудын зураг байсан юм. Эдгээр онгоцны буудлын заримын нь тухай мэдээ сэлт байгаа бөгөөд хэрэв тэдгээр буудлыг зураг дээр харахыг хүсвэл зааж өгч болно гэж хурандаа над мэдэгдэв. Би түүнээс чингэхийг хүсээд зарим буудлыг тэмдэглэн авлаа. Дараа нь тэрээр, түүнд байгаа мэдээний дагуу жолоодлогын зэвсэг бүхий талбай байрлаж байгаа районуудыг над зааж өгөхөд нь түүнийг өөрийнхөө зурагт тэмдэглэж авсан юм. Эдгээрээс гадна, чухам юу гэдгийг нь сайн мэдээгүй боловч түүний бодож байгаагаар ямар нэг чухал зүйлүүд байж болох газруудыг хурандаа над зааж өгөхөд би түүнийг бас л тэмдэглэн авсан юм гэж Пауэрс шүүхэд ярьж байжээ. 

	Газрын зураг дээр улаан харандаагаар тэмдэглэгдсэн маршрутын хэсгийг Пауэрс аль болохоор сайн мэдэх шаардлагатай байжээ. Зарим чухал газрыг цэнхэр харандаагаар тэмдэглэсэн бөгөөд тэдгээр нь зөвхөн чиглэл заасан байв. Газрын зураг дээр тусгайлан тэмдэглэсэн газруудаар дайран өнгөрөхдөө тэрээр тагнуулын багажуудаа ажиллуулах ёстой байлаа. 

	ЗХУ-ын Ерөнхий прокурор А. Руденко хэрэгтэнд доорх асуулт тавив. 

	— Тэгэхлээр тагнуулын Төв Газраас онцлон сонирхож байсан маршрутын хэсгийг улаан харандаагаар тэмдэглэсэн байжээ гэж үзэж болох уу?

	Пауэрс: — Ямар ч байсан тийнхүү тэмдэглэгдсэн хэсгүүд нь энэ газрын зургийг над өгсөн хүмүүсийн сонирхлыг дээд зэргээр татаж байсан гэж үзэж болно. 

	Руденко: — Та энэ газрын зураг руу хар, Кандалакшаас Будё хүртэлх маршрутын хэсгийг хүрэн өнгийн харандаагаар тэмдэглэсэн байна. Энэ ямар учиртай юм бэ?

	Пауэрс: — Шатахуун буюу хүчилтөрөгч хүрэлцэхгүй болох үед би нислэгийнхээ замыг богиносгож энэ ойр дөт замаар нисэх ёстой байсан. Гэхдээ зөвхөн аюул гарах үед шүү. 

	Энэ өдөөн хатгах нислэгийг зохион байгуулан бэлтгэсэн Шелтон болон бусад этгээдүүд тагнуулын үүрэг даалгаврыг амжилттай биелүүлэхэд зайлшгүй шаардагдах бусад зүйлийн талаар урьдчилан санаа тавин ажиллаж байжээ. 

	— Ямар нэг шаардлага гарахад надад хэрэглүүлэхээр зөвлөлтийн мөнгөн тэмдэгтүүд болон алтан зоос бүхий боодолтой зүйл бэлтгэсэн тухай хурандаа над ярьж байсан. Тэр боодолтой зүйлийг миний нислэгийн хувцасны халаасанд хийсэн байлаа. Дараа нь хурандаа дотроо зүү бүхий нэг долларын мөнгөн зоос над үзүүлэхдээ, ЗХУ, одоохондоо чиний онгоцыг устгаж чадахуйц тийм пуужинтай болж чадаагүй байгаа учир чамд ямар нэг аюул тохиолдохгүй байх. Гэвч яаж мэдэх вэ, хэрэв ямар нэг юм болж баригдахад хүрэх юм уу, эсвэл тэсвэрлэж чадахгүй болтлоо тамлагдахад хүрвэл дотроо хор бүхий энэ зүүний тусламжтайгаар амиа хорлож болох тухай над ярьж өгсөн. Ийм зүүг надад урьд өмнө өгч байгаагүй. Харин энэ удаа намайг Зөвлөлт Холбоот Улсад нислэг хийх гэж байгаатай холбогдуулан ийм зүү тавьж олгосон юм» гэж Пауэрс мэдүүлж байна. 

	Онгоцонд тэсрэх механизм тавигдсан бөгөөд түүнийг газарт буух шаардлага гарах буюу эсвэл ЗХУ-ын нутгийн дээгүүр нислэг хийх үедээ онгоцоо агаарт орхих тохиолдол гарах үед ажиллуулах ёстой гэдгийг Шелтон Пауэрст сануулж байжээ. 

	Хурандаагийн халааг, болох гэж байгаа нислэгийн бүх маршрутын цаг агаарын байдалтай нисэгчийг танилцуулсан бага дарга авчээ. Цаг агаарын урьдчилсан прогноз тун сайн байлаа. 

	Нислэгийн өмнөх бэлтгэл ямар ч төвөггүй явагджээ. Энэ удаа нисэх тушаалыг Пауэрст өгсөн. Энэ нь ч ойлгомжтой байсан юм. Тэрээр Тагнуулын Төв Газартай гурав дахь удаагаа гэрээ байгуулсан «10—10» салбар анги дахь цорын ганц нисэгч байсан билээ. 

	Өндөр нислэгт зориулан хийсэн тусгай хувцас өмссөн Пауэрсийг онгоцны дэргэд аваачив. Газрын зураг дээр улаан харандаагаар тэмдэглэгдсэн маршрутыг маш нарийн баримтлахын чухлыг Шелтон дахин сануулав. Будё онгоцны буудалд Пауэрсийг «10—10»-ын салбар ангийн төлөөлөгчид угтан авах бөгөөд Пауэрс тэдэнд өөрийнхөө нууц нэрээр хар даавууны өөдөс үзүүлж онгоцоо бүх тоноглол багаж хэрэгслийн хамт хүлээлгэн өгөх ёстой тухай нотлон өгүүлжээ. Зохих хэмжээний шатахуунаар бүрэн хангагдаж сайн бэлтгэгдсэн У—2 онгоцыг нислэгийн шугамд чирч аваачлаа. Ямар ч таних тэмдэггүй энэ онгоц орон нутгийн цагаар 6 цаг 30 минутад нисэх онгоцны буудлаас хөөрөн гарч ЗХУ-ыг чиглэн нисжээ. 

	Нислэгийн бүх үйл ажиллагаа маш нарийн бэлтгэгдсэн гэдгийг Пауэрс сайн мэдэж байлаа. Шелтон болон Тагнуулын Төв газрын бусад ажилтнууд энэ нислэгийн аюул тун бага гэдэгт Пауэрсийг итгүүлсээр байлаа. Гэвч Пауэрсийн сэтгэлийн гүнд айдас төрсөөр байжээ. Тэр үед «уур хүрэх айх хоёр зэрэгцэж байсан» гэж Пауэрс хожим шүүхэд мэдүүлж байжээ. 

	Афганистаны нутаг дэвсгэр дээгүүр дайран өнгөрсний дараа Москвагийн цагаар 5 цаг 36 минутад У—2 онгоц ЗХУ-ын агаарын хилд ЗСБН Тажикийн Кировабадаас урагш, Дорнодын хэсгээр нэвтрэн орсон байна. Нисэгч онгоцоо 20 000 метрийн өндөрт жолоодож явжээ. 

	Пауэрс авсан заалтынхаа дагуу газрын зураг дээр улаан харандаагаар тэмдэглэгдсэн тэр хэсгүүдээр гол чиглэлээ яг барин нисжээ. Учир нь гэвэл чухамхүү тэнд л, хурандаа Шелтоны онцгой ач холбогдолтой гэж үзэж байсан чухал газрууд байсан юм. Газрын зургууд дээр онцгой тэмдэглэгдсэн газруудын дээгүүр өнгөрөхдөө тагнуулын тусгай аппаратуудаа ажиллуулжээ. Үүнээс гадна тэрээр нэмэлт ажиглалт хийж түүнийгээ газрын зураг дээр тэмдэглэжээ. 

	— Өгөгдсөн бүх даалгаврыг би аль болохоор нарийн чанд биелүүлэхийг үнэхээр хичээсэн юм. Нислэгийн зураг дээр тэмдэглэгдээгүй байсан онгоцны буудлыг зураг дээр зориуд шинээр тэмдэглэж түүний орших цэгийн солбицлыг тодорхойлж байсан. Мөн нефть агуулах том савнууд харагдаж байсныг газрын зураг дээр тэмдэглэж авсан. Районы дээгүүр өнгөрөн гарахдаа том барилгууд бүхий шинэ хэсэг байхыг харсан. Гэвч би үүнийг жирийн ажиглалтаар чухам юуны барилга болохыг тодорхойлж чадаагүй учир зураг дээр шинэ район баригдаж байна хэмээн тэмдэглэсэн. Энэ нь Шелтоны онцгой их сонирхсон тэр газар мөн байсан бололтой гэж Пауэрс мэдүүлж байв... Эхлээд Ташкент, дараа нь Сырдарьяг орхин нааш нисэхдээ Пауэрс Арал тэнгисийн эрэг дагуу нэлээд явж байгаад баруун тийш эргэжээ. Тройцк, Челябинск хотуудыг дайран өнгөрөв. 

	Газрын зураг дээр Шелтоны тэмдэглэсэн чухал объект руу нисэхийн тулд Пауэрс дээрх цэгүүдийн нэг дээр 12°-ийн эргэлт хийжээ. Даалгаврын энэ хэсгийг амжилттай биелүүлсний дараа Пауэрс маршрутынхаа дагуу баруун тийш 60°-р эргэж энэ чиглэлд барагцаалбал 20 милийн хурдтай нислэг хийж байжээ. 

	Тэгэхэд Пауэрс түүний онгоцыг зөвлөлтийн агаарын хилд нэвтрэн орж ирсэн тэр үеэс эхлэн ЗХУ-ын агаарын эсэргүүцэх хамгаалалтын ангиуд соргог хараандаа авсныг огт мэдээгүй явжээ. У—2 онгоц хил зөрчин орсон тэр газраасаа дөнгөж хоёр мянган метрийн зайд холдон нисэж байхдаа нислэгийн бүх шинж байдал нь тагнуулын зорилттой байсныг илт харуулсан тул зөвлөлтийн пуужинчид засгийнхаа газраас өгсөн тушаал ёсоор 8 цаг 53 минутад эхнийхээ пуужингийн буудалтаар Пауэрсийн онгоцыг сөнөөсөн байна. 

	Америкийн нисэх онгоцыг буудан сөнөөсөн Зөвлөлтийн армийн салбар ангийн дарга өөрийн товч бөгөөд тодорхой илтгэлдээ

	 

	«... 1960 оны тавдугаар сарын нэгний өдөр манай эх орны хилийн заагаар нэвтрэн орж Зөвлөлт Социалист Бүгд Найрамдах Холбоот Улсын төрийн дархан хилийг зөрчсөн тэр онгоцыг устгах тухай Таны тушаал Москвагийн цагаар 8, 53-д биелэгдсэн болохыг илтгэе. 

	Онгоцыг 20 мянган метрийн өндөрт галын бүсэнд орж ирмэгц пуужингаар нэг удаа буудахад галын бай устгагдсан. Галын бай устгагдаж байгааг тусгай багажийн тусламжтайгаар ажиглан харсан богино хугацаа өнгөрсний дараа онгоцны хэмхэрхийнүүд унаж, эвдэрч сүйдсэн онгоцноосоо нисэгч шүхрээр бууж байгааг ажиглалтын цэгүүдэд тодорхой зааж байлаа. 

	Би командын дагуу тулалдааны үр дүнгийн тухай илтгэж шүхрээр бууж буй нисэгчийг баривчлах бүх арга хэмжээг авч явууллаа. 

	Хошууч Воронов

	1960 оны тавдугаар сарын 1»

	 

	гэжээ... 

	Нислэгийнхээ сүүлчийн байдлын тухай Пауэрс нотлон ярихдаа:

	 

	«Свердловскийн районд, барагцаалбал жаран найман мянган футийн өндөрт би онгоцоо гэнэт эргүүлж шууд чиглэлээр барагцаалбал минут хэртэй ниссэн юм. Дараа нь ямар нэг юм дэлбэрч байгаа бүдэг чимээ над сонсогдох шиг болсон. Энэ чимээ миний онгоцны ар талд гарах шиг санагдсан. Онгоц юу юугүй доош унах болсон тул түлхэлтийн багаж хэрэгслийг ашиглах боломж над олдоогүй... Тэгэхэд нь би фонараа нээж, татах бүслүүрээ тайлсан... Намайг онгоцоо хаян гадагш гарахад шүхэр өөрөө задарсан. Тэр үед би барагцаалбал арван дөрвөн мянган футийн өндөрлөгт байсан юм. Би онгоцоо устгах товчлуур хөшүүргээ дарж амжаагүй. Ингэх цаг ч над олдоогүй юм» 

	 

	гэжээ. 

	Тагнуулын төв газар тагнуулуудыг баригдахад хүрвэл амиа хорлож үхэхийг шаарддаг хурандаа Шелтон ч гэсэн У—2 онгоц түүний тоног төхөөрөмжийн нууцыг хадгалахын тулд онгоцоо дэлбэлж, амь насыг нь агшин зуур хорлодог зүйлээ хэрэглэхийг Пауэрсаас шаардаж байсан. Гэвч өөрийнхөө амь насыг аврах гэсэн тэр хүсэл эрмэлзэл нь Пауэрсийг дөрвөн жил гаруй хугацаанд сургаж байсан тагнуулын төв газрын зүтгэлтнүүдийн шаардлагаас илүү хүчтэй байжээ. Тагнуул банканд байгаа доллароо хэзээ нэгэн цагт авч чадна гэдэгт итгэхгүй байсан боловч амьдралаасаа үүрт хагацахыг яарсангүй. 

	Пауэрсийн эзэд ийм төгсгөлтэй яагаад ч эвдэрч чадахгүй гэдэг нь мэдээж хэрэг. АНУ-ын цэргийн нэрт тоймч Болдуин 1960 оны тавдугаар сарын 9-ний өдөр «Нью-Йорк таймс» сонинд нийтлүүлсэн өгүүлэлдээ ерөнхийдөө тагнуулын үйл ажиллагааг бус, харин даалгавар биелүүлж чадаагүй өөдгүй муу тагнуулыг шүүмжилж улмаар тагнуулын хэрэг явдалд биш, харин, хэрэв ажиллавал тагнуулын төв газрын төлөвлөснөөс өөрөөр хийгдэхэд хүрвэл амиа хорлон үхэх хэрэгтэй гэсэн тодорхой тушаалыг биелүүлээгүй тэр эвдэрч сүйдсэн онгоцны жолоочийн зан байдалд шууд дургүйцэж байгаагаа илэрхийлсэн юм. 

	Үйл явдал цаашид хэрхэн өрнөсөн тухай уг явдлыг өөрийн нүдээр харж түүнд оролцож явсан жолооч Леонид Алексеевич Чужакин өгүүлэн ярилаа:

	— 1960 оны тавдугаар сарын 1-ний өглөө бид зэргэлдээ тосгон руу хөнгөн тэргээр очоод буцаж явах замдаа орон нутгийн цагаар барагцаалбал 11 болж байхад юм дэлбэрч байгаа лут их чимээ сонссон юм. Биднээс төдий л хол биш газар нөхөр Сурин зогсож байсныг би хараад машинаа түүний ойролцоо аваачин зогсож юу болсныг асууж лавласан юм. Тэрээр дээшээ заахад, нэгэн шүхэрчин агаараас бууж яваа харагдлаа. 

	Бид машинаараа шүхэрчний буух газар луу ойртон очоод, түүнд шүхрээсээ салж малгай бээлийгээ тайлахад тусалсан. Тэрээр бидний асуултад үл ойлгогдох хэлээр хариулсан явдал биднийг тун болгоомжлоход хүргэсэн юм. Тэрээр урт голтой гар буутай байсныг бид ажиглан хараад тэр даруй зэвсгийг нь хураан авч нийгмийг аюулаас хамгаалах байгууллагад шилжүүлэн өгөхөөр шийдсэн юм. Бид шүхэрчнийг машиндаа суулгахдаа хуруугаараа нэг үү, хоёр уу хэмээн зааж хэдүүлээ байсныг нь түүнээс асуухад тэрээр ганцаараа байсан гэж хариулсан юм» гэж шүүхэд мэдүүлж байжээ. 

Автоматаар үүсгэсэн тайлбар]

	* * *

	 

	1960 оны наймдугаар сарын 17-нд Зөвлөлүүдийн ордны баганат танхимд тагнуул нисэгч Ф. Пауэрсийн хэргийг таслах шүүх ажиллагаа эхлэв. Танхимд нийслэлийн хөдөлмөрчдийн төлөөлөгчид, хэд хэдэн орны төрийн болон олон нийтийн зүтгэлтнүүд, Зөвлөлтийн болон гадаадын сэтгүүлчид, Англи, АНУ, Франц зэрэг бусад олон орны хуульчид, дипломат төлөөлөгчдийн газрын гишүүд, гадаад орнуудаас Москвад суугаа цэргийн атташе нар хүрэлцэн ирсэн байлаа. 

	Шүүх ажиллагаа дэлхийн бөмбөрцгийн олон сая хүмүүсийн анхаарлыг өөртөө татсан юм. Энэ нь ч ойлгомжтой. Хэрэгтний суудалд Френсис Пауэрс ганцаараа байсан хэдий боловч тэрхүү гэмт хэргийг зохион байгуулан зоригжуулагч - Америкийн тагнуулын төв газрын удирдагчид тэнд бидэнд харагдахгүй ч гэсэн түүнтэй хамт байсан хэрэг ээ. 

	Пауэрсийг баривчлан авсны дараах анхны өдрүүдэд АНУ-ын засгийн газрын янз бүрийн байгууллагууд түүний дотор төрийн департамент, бие биеэ няцаасан боловч У—2 онгоцны нислэгийн тагнуулын шинж чанарыг эрс үгүйсгэсэн нэгэн зорилго бүхий мэдэгдлүүдийг нийтэлж байсан юм. Энэ мэдэгдэлд, Пауэрс «Агаарын нөхцөл байдал, маш өндөр дэх салхины урсгалыг шинжлэн судалж яваад» Ван нуурын районд нислэгийн гол чиглэлээ алдаж төөрөөд ЗХУ-ын агаарын хилд «гэнэт» орсон мэтээр хэрэг явдлыг тайлбарласан байна. Үүний зэрэгцээгээр Америкийн удирдагчид, уг хэрэг явдлыг тагнуулын «аюултай» ажил явууллага гэж Зөвлөлтийн тал үзэж байгаад дургүйцэж байгаагаа илэрхийлсэн байв. 

	Тийнхүү болсон явдлын үнэн нүүр царай, мөн чанарыг санаатайгаар нуун далдалж байсан гол зорилго нь баригдсан тагнуулдаа оногдох шийтгэлийг хөнгөрүүлэхэд оршиж байсан хэрэг огт биш. Америкийн Нэгдсэн Улсын удирдах бүлэг нь олон түмний жигшил дургүйцлийг ямар ч үнээр хамаагүй намтгаж улмаар өөрсдийгөө хамгаалахыг үнэхээр хичээсэн юм. Гэвч тэдний энэ чармайлт ямар ч үр дүнгүй болсон. 

	Бүр 1960 оны тавдугаар сарын 7-нд төрийн департамент У—2 онгоц тагнуулын шинж чанартай «Мэдээ сэлт олж авахын тулд Зөвлөлтийн нутаг дэвсгэр дээгүүр нислэг хийсэн юм» гэдгийг хүлээн зөвшөөрсөн байна. Үүний дараах нь АНУ-ын төрийн нарийн бичгийн дарга Гертер Америкийн гадаад хэргийн конгрессын сенатын комисст өгсөн мэдүүлэгтээ 

	 

	«Тавдугаар сарын 1-нд тагнах ажиллагаа ямар ч амжилтгүй боллоо... У—2 онгоцны нислэгийн программ нь тагнуулын ажиллагаанд нэлээд чухал үр дүнтэй чармайлт болох ёстой байсан... Тагнан турших энэ үйл ажиллагааг бид зохион байгуулсан гэдгийгээ хүлээн зөвшөөрөхийг өнөөгийн байдал биднээс шаардаж байна. Ийм нислэг хийгдсэн, тагнах шинж чанартай байсан гэдгийг хүлээн зөвшөөрөхөөс өөр аргагүй боллоо. Энэ нислэгийг би, манай бүх программын нэг чухал хэсэг гэж сайшааж байсан юм...» 

	 

	хэмээн арга буюу хүлээж байжээ. 

	Тагнуулын нислэгүүд нь АНУ-ын ерөнхийлөгчийн шууд заалтын дагуу хийгдэж байсан гэж Гертер эш татаж байлаа. Ерөнхийлөгч Эйзенхауэр 1960 оны тавдугаар сарын 11-нд хэлсэн үгэндээ Гертерийн энэ мэдэгдлийг бүрэн сайшааж тагнуулын үйл ажиллагаа гэдэг нь төдий л «тааламжтай» биш боловч АНУ-ын хувьд «амьдралын чухал» зүйл болсон юм гээд цэрэг дайны мэдээлэл цуглуулах ажлыг «аль боломжтой аргаар» явуулахыг заажээ. 

	Эйзенхауэрийн байгуулсан «гэнэтийн довтолгооны нууц хороо» гэгчийн тагнуулын салбар хороо нь 50-иад оны дунд үеэс эхэлж маш өндрөөс зураг авах чадалтай гэрэл зургийн аппаратыг хэрэглэх болжээ. Гэхдээ маш өндөрт нисэх тусгай онгоц тэр үед хараахан байгаагүй, харин одоо ийнхүү хийгдсэн гэдэг нь Америкийн хэвлэлээс хожим илэрсэн байна. У—2 онгоцоор 70 000 футийн (21 000 метр) өндрөөс авсан Огаст дахь гольф (бөмбөг) тоглох талбайн зургийг үзүүлсний дараа Эйзенхауэр зөвлөлтийн нутаг дэвсгэр дээгүүр тагнуулын нислэг хийхийг зөвшөөрчээ. Ерөнхийлөгч Эйзенхауэр гольфт маш дуртай байсны хувьд ногоон зүлгэн дээрх бөмбөг зураг дээр маш тод гарсан байсныг хараад маш их сонирхжээ. Чухамхүү энэ байдал л ерөнхийлөгчийн эргэлзэх бодлыг үгүй болгож чадсан байна. Ийнхүү тэрээр тагнуулын төв газрын удирдагч Аллен Даллест тагнуул-онгоцыг зөвлөлтийн агаарын хилд нисгэх зөвшөөрөл өгчээ. 

	У—2 онгоцыг зохион бүтээгч Кларенс Жонсон тагнуулын ажиллагаа нуран унасны дараа түрүүчийн онгоцоо улам боловсронгуй болгох ажлаа үргэлжлүүлэн явуулж байсныг бас тэмдэглэх хэрэгтэй юм. «Блэкберд» (хар шувуу) хэмээн алдаршсан дуунаас хурдан СР—71 онгоц бол түүний сүүлчийн «бүтээл» нь юм. «Таймс» сэтгүүлд бичсэнээр энэ онгоц нь «У—2»-ийн оронд шинээр үйлдвэрлэгдсэн бөгөөд цагт 2000 милийн хурдтай, 100 000 футийн нислэгийн оргилтой байжээ. 

	Дотор нь сонсох хэрэглүүр, радиолокац ба гэрэл зургийн багаж төхөөрөмжүүд тавигдсан маш нууц бүхий энэ «Хар шувуу» нь 1968—1969 онуудад бусдын хил хязгаарт тагнуулын шинэ нислэгүүдийг хийж байжээ. 

	Ийнхүү ЗХУ-ын тусгаар тогтносон байдлыг зөрчих ба Америкийн нисэх онгоцнуудаар зөвлөлтийн нутаг дэвсгэр дээгүүр тагнуулын нислэг хийлгэх явдал нь АНУ-ын улс төрийн бодлого болж тэдний шууд заалтаар хэрэгжиж байгаа тухай Эйзенхауэр, Гертер нар олон улсын харилцааны түүхэнд урьд өмнө сонсогдоогүй мэдэгдлийг удаа дараалан хийсээр байв. Шүүх ажиллагааны анхны үеэс эхлэн даян дэлхийн улс түмэн АНУ-ын төрийн зүтгэлтнүүдийг буруушаан зэмлэж байсан ба энэ зэмлэлийн дагуу, тэднийг ЗХУ-ын эсрэг тагнан турших харгис үйл ажиллагаа өдүүлсэн үйл хэрэгт татан хариуцлага хүлээлгэж ч болох байсан юм. 

	Өмгөөлөгч Гринев энэ байдлыг эш үндэс болгон ашиглаж, хэлсэн үгэндээ «Пауэрс уг гэмт хэргийг шууд үйлдсэн хүн мөн боловч, шүүгдэж байгаа бүх хэрэг явдал түүний нэртэй шууд холбоотой хэдий боловч гол буруутан нь Пауэрс биш. Үүнтэй холбогдуулан хэрэгтний суудалд зөвхөн Пауэрс ганцаар байгаа явдалд харамсахаас өөр аргагүй болж байна. Хэрэв Пауэрсийг гэмт хэрэг өдүүлэхээр турхиран явуулсан тэр этгээдүүд өнөөдөр түүнтэй зэрэгцэн сууж байсан бол миний өмгөөлж байгаа энэ хэрэгтний байдал огт өөр болж тэрээр хоёр дахь байранд яригдах ёстой байсан юм. Иймд... оногдох шийтгэлийг үлэмж хөнгөрүүлэх талаас нь харгалзан үзэхэд болох сон болов уу... 

	Пауэрс болон АНУ-ын харгис бүлгийнхнийг зөвхөн тагнуулын үйл ажиллагаа явуулсны нь хувьд төдийгүй, бас цөмийн мөргөлдөөний түймрийг асаахад хүргэж болохуйц гэмт хэрэг өдүүлсний нь хувьд яллан буруутгасан юм. 

	Зарим нэг улс гүрнүүд цөмийн зэвсэгтэй болж түүнийг зориулалттай газар нь хүргэж чадах багаж хэрэгслийг эзэмшчихээд байгаа орчин үед ямар ч таних тэмдэггүй бусдын онгоцыг өөрийнхөө нутаг дэвсгэр дээгүүр нисгэх явдал нь үнэхээр маш аюултай хэрэг юм. АНУ-ын төрийн ба цэргийн зүтгэлтнүүд урьдчилан боловсруулсан зорилгынхоо дагуу устөрөгчийн бөмбөг бүхий сөнөөгч том онгоцнуудыг ЗХУ-д цохилт өгөхөөр агаарт байнга байлгаж байгаа тухайгаа удаа дараалан мэдэгдсээр байсан тухайн үед ийм аюул нь маш их сүйрэл бүхий уршиг тарьж болно. Үүнтэй холбогдуулан шүүх ажиллагааг даргалж байсан хуулийн ухааны дэслэгч генерал Борисоглебский Пауэрст хандан дараах асуултыг тавьсан юм. 

	— Таны нислэгийн гол зорилго юу байсан бэ?

	Пауэрс: — Би онцгойлон заагдсан маршрутын дагуу судалгаа явуулж аяллын тодорхой хэсгүүдэд багаж хэрэгслээ ажиллуулах ёстой байсан. 

	Борисоглебский: — Тэгэхлээр, хэрэв таны онгоцонд атомын бөмбөг байсан сан бол та түүнийг буулгах хөшүүргээ бас л ажиллуулан дарчих байсан уу?

	Пауэрс: — Болох л юм. 

	 

	 

	Цэргийн коллеги чухамхүү энэ бүхнийг үндэслэн Пауэрсийн гэмт хэрэг нь өөрийн утга агуулга болон учруулж болох хор уршгаараа жирийн нэг эрүүгийн хэргийн хүрээнээс халин гарсан асуудал мөн хэмээн үзэж байжээ. 

	Цэргийн коллеги гурван өдрийн туршид эрүүгийн хэрэг шийтгэх хуулийн бүх шаардлагыг нарийн чанд сахиж, хэрэгт холбогдуулан цуглуулсан баримт материалыг нэг бүрчлэн шалгаж, яаралтай судлан үзэж үнэн зөв дүгнэлт өгч чадсан юм. Яллагч, хэрэгтний мэдүүлгийг төдийлөн хангалттай болсон гэж үзсэнгүй. Тэрээр түүнд олдсон олон тооны эд мөрийн баримтуудыг нарийвчлан судалж, янз бүрийн мэргэжлийн өндөр боловсролтой мэргэжилтнүүдээс гаргасан тодорхой санал дүгнэлтүүдийг тун анхааралтайгаар сонссон юм. 

	Нисэгч ЗХУ-ын нутаг дэвсгэр дээгүүр өнгөрөн гарахдаа онгоцон дээр тавигдсан гэрэл зураг болон радио хэрэгслийг ажиллуулж байсан гэдэг нь техникийн шалгалтаар бүрэн тогтоогджээ. Онгоцноос олдсон гэрэл зургийн хальсанд ЗХУ-ын нутаг дэвсгэрийн өргөн уудам район, сөнөөгч онгоц бүхий цэргийн буудлууд, бензин, нефть хадгалах газар, өмнөд Уралын үйлдвэрийн чухал газруудын зургийг авсан байлаа. Сигналын дохио болон цахилгаан магнитофоны бичлэгийг задлан шинжлэхэд уг дохионууд нь ЗХУ-ын агаарын хамгаалалтын эсрэг тавигдсан радиолокацийн системийн газар дахь станцуудад хамаарагдаж байсан нь нотлогдлоо. 

	Пауэрсийг нэгжихэд олдсон зүүн доторх хортой бодисыг шинжлэх шүүх-судалгааны ажлын үр дүнгийн тухай мэргэжилтнүүдийн мэдээллийг яллагч анхааралтай сонслоо. Амьтны биед нөлөөлөх чадал, хордуулах хэмжээ, физикийн шинж чанараараа хамгийн хүчтэй бөгөөд түргэн үйлчилгээ үзүүлдэг «Кураре»-ийн төрөлд хамаарагдах хорт бодис зүүний үзүүрт түрхэгдсэн байсан нь илэрчээ. Шинжилгээ судалгааны ажлыг явуулсан мэргэжилтнүүд уг бодисын хортой чанарыг тодорхойлохдоо энэ зүүгээр хүнийг хатгахад л агшин зуур үхэх ёстой гэдэг дүгнэлт хийжээ. 

	Пауэрст байсан дуугүй бөгөөд хагас автомат ажиллагаатай арван сумтай гар буу бол хамгийн сүүлчийн шинэ маягаар хийгдсэн, зөвхөн амьд амьтныг буудахад зориулагдсан буу байв. Энэ бууны хамт хоёр зуун тавин сум Пауэрсээс олджээ. 

	Хэрэгтний өөрийн нь мэдүүлэгт үл холбогдох, маргашгүй үнэн чанар, бодит байдлаараа Пуэрст оногдуулах ялын хэмжээг шууд тогтоох боломжийг шүүгчид олгож чадахуйц маш олон бусад баримтууд шүүхэд байсан юм. 

	Гэхдээ хэрэгтний өөрийн мэдүүлэг бас чухал ач холбогдолтой байсан. 

	 

	«Өөрийгөө би буруутан гэдгээ хүлээн зөвшөөрч байна... Нислэгийн маршрутын дагуу зөвлөлтийн нутаг дэвсгэр дээгүүр чухал газруудаар нислэг хийж, онгоцонд тавигдсан тусгай аппаратуудыг ажиллуулж байсан» 

	 

	гэж Пауэрс мэдүүлэг өгч байв. 

	Пауэрс мэдүүлэг өгөхдөө олон үг нуршаагүй, шаардлагатай зүйлийг яг хэлж байлаа. Тэгэхдээ өөрийнхөө хариултыг аль болохоор сайн боловсруулж, гай болох илүү үг хэлэхгүй байхыг хичээсэн байдал илт харагдаж байлаа. Пауэрс «Тагнуул» гэдэг үгнээс аль болохоор булзаж байсан. Тэрээр өөрийгөө зөвхөн бусдын дур хүсэл, тушаал шийдвэрийг дуулгавартай биелүүлэгч байсан гэж мөрдөн байцаах байгууллага, шүүхэд итгүүлэхийг үнэхээр оролдож байсан. Тэрээр ЗХУ-ын нутаг дэвсгэр дээгүүр нисэх үеэр, авсан заалтынхаа дагуу гэрэл зураг, радиогийн янз бүрийн аппаратуудыг ажиллуулж байхдаа энэ бол тагнуулын ажиллагаанаас өөр юу ч биш гэдгийг огт ойлгоогүй байсны нэгэн адил зөвлөлтийн хил хязгаарын дагуу нислэг хийхдээ тагнуулын чанартай мэдээ сэлт цуглуулж байна гэдгээ, бүр ч ухамсарлаагүй байсан юм гэдэгтээ мөрдөн байцаагчид болон шүүгчдийг аль болохоор итгүүлэхийг үнэхээр хичээж байжээ. 

	— Тагнан турших зорилго бүхий нислэг хийж байснаа хүлээх үү? гэдэг асуултад Пауэрс хариулахдаа:

	— Тагнуул байсан юм уу? Үгүй юу? гэдгийг би мэдэхгүй байна гэжээ. 

	Асуулт:

	— Та нисэгч хүн байтлаа яагаад мэргэжлээ өөрчлөн тагнуул болсон юм бэ?

	Хариулт:

	— Би нисэгч байсан, хэзээд ч байх болно. Би хэзээ ч өөр ажил хийж байгаагүй юм. 

	Асуулт:

	— Тагнан турших буюу тагнуулын зорилго бүхий нисэгч байсан уу?

	Хариулт:

	— Тэгэхдээ би нисэгч хэвээрээ үлдсэн, өөрийгөө нисэгч гэж л бодож байсан. Одоо ч гэсэн бодож байна. 

	Асуулт:

	— Та өөрийгөө тагнуул гэж бас боддог байсан биз дээ?

	Хариулт:

	— Би өөрийгөө онгоцны жолооч л гэж боддог. 

	Өөрийг нь чухам яах гэж ЗХУ-д явуулсныг маш сайн мэдэж ойлгож байсан энэ хашир туршлагатай тагнуул өөрийгөө тагнуул байсан гэдгийг үл хүлээн зөвшөөрч түүнээс аль болохоор бултаж байгаагийн учир бол өөрөө баривчлагдсан болохоороо шударга шийтгэлээс айсан хэрэг мөн. Урьдчилсан байцаалтын үеэр түүнийг, тагнуул хийсэн этгээдийн эрх чөлөөг 7—15 жил хасах буюу хүндрэлтэй нөхцөлд алах ял оногдуулах тухай хуулийн заалттай танилцуулахад:

	— Миний бодоход энэ нь дээд хэмжээ байх аа? гэж байжээ. Шүүх ажиллагааны үеэр тэрээр маш их юм бодож байснаа, шүүгчийн бодитой яриа, дүгнэлтээс мултарч чадахгүй гэдгээ сайн ойлгосон учир сүүлчийнхээ удаа үг хэлэхдээ дор дурдсан хүсэлтийг цэргийн коллегид тавьсан юм. 

	— Та бүхэн сая уг хэрэгт хамаарагдах бүх баримт магадалгааны тухай сонслоо. Одоо миний хувь заяаг хэрхэх тухай шийдвэр гаргах асуудал үлдээд байх шиг байна. Би хүнд гэмт хэрэг өдүүлж шийтгэлээ хүлээх гэж байна гэдгээ ойлгож байна. Тэгэхдээ баримтуудыг харьцуулан бодож зөвхөн миний өдүүлсэн гэмт хэргийг биш, харин түүнийг өдүүлэхэд хүргэсэн бусад нөхцөл байдлыг мөн адил анхааран үзэхийг би шүүхээс хүсэж байна. Түүнчлэн ямар ч нууц мэдээ хүрэх газартаа очоогүй бөгөөд тэр мэдээ сэлтүүд зөвлөлтийн байгууллагуудын гарт байгаа гэдгийг бас харгалзан үзээсэй гэж би гуйж байна. Одоо оросууд намайг дайснаа гэж үзэж байна. Би үүнийг ойлгож чадна. 

	Гэхдээ намайг дайсны адил биш, харин буруугаа хүлээж, түүндээ гүнээ харамсан гэмшиж байгаа хүн хэмээн үзэж шийтгэхийг би шүүгчдэд хандан хүсэж байна» гэжээ.

	 

	[image: Image]

	 

	Пауэрс хүнд гэмт хэрэг үйлдсэн боловч түүнийг хуульд заагдсан алах ялаас хэлтрүүлсэн тухай шүүгч онцлон тэмдэглэжээ. 

	 

	«Пауэрс өөрийнхөө гэмт хэргийг хүлээж, үнэхээр гэмшиж байгаа байдлыг нь харгалзан, хүнийг хайрлан үзэх социалист зарчмыг үндэс болгон... ЗХУ-ын Дээд Шүүхийн цэргийн коллегиос ТОГТООХ НЬ:

	«Төрийн эсрэг гэмт хэргийн эрүүгийн хариуцлагын» тухай ЗХУ-ын хуулийн 2-р зүйлийг үндэслэн Пауэр Френсис Геррид 10 жил хорих ял оноож, эхний гурван жилийг нь шоронд эдлүүлсүгэй». 

	 

	Пауэрсийг 1962 онд Зөвлөлтийн нэгэн иргэнээр сольсон юм. 

	 

	* * *

	 

	Энэхүү залхсан тагнуул АНУ-даа буцаж очоод ямаршуухан байдалтай байсан бол гэдэг асуудал уншигч олонд сонирхогдож байгаа нь мэдээж хэрэг. 1970 онд Пауэрс болон Америкийн сэтгүүлч К. Жентри нарын хамтран бичсэн «Дээгүүр нислэгийн ажиллагаа» гэдэг ном Нью-Йоркт хэвлэгдэн гарлаа. 

	Энэ номын нэгэн хэсгийг сийрүүлбэл:

	 

	«Дээгүүр нислэгийн ажиллагаанд миний бие оролцож байсандаа харамсахгүй байна. Харин би түүгээр бахархаж байдаг юм». «Вьетнам дахь Америкийн агаарын цэргийн хүчний нисэгчдийн жолоодсон У—2 онгоц сайн талаа дахин харуулсан нь нууц биш» 

	 

	гэжээ. 

	Пауэрс тагнуулын нислэгүүдийг бэлтгэн зохион байгуулахад гарч байгаа алдааны тухай харамсан бичиж тэрхүү алдааг цаашид хэрхэн засах тухай зөвлөсөн байна. 

	Энэ номд нэг дүгнэлт байгаа юм. Гэхдээ уг дүгнэлтийг Пауэрс өөрөө хийгээгүй гэдэг нь үнэн. Тэд энэ дүгнэлтийг хийхдээ АНУ-ын ерөнхийлөгч асан Эйзенхауэрийн хэвлэлийн асуудал хариуцсан нарийн бичгийн дарга Жеймс Хэгертэй телевизээр хийсэн ярилцлагыг ашиглах нь зүйтэй гэж бодсон бололтой. У—2 онгоц сүйрэлд учирсантай холбогдуулан бид ирээдүйн ямар сургамж авах ёстой вэ? гэж Жеймс Хэгертээс асуухад тэрээр «Өртөж л болохгүй» гэж маш товч бөгөөд тодорхой хариулсан байна.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

	 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

